
БУ ЮРТ ЎЗИ АЖИБ БИР ДОСТОН

Зўр мамнуният ва чексиз ифтихор билан айтиш 
жоизки, ўзбек сўзнинг муқаддаслиги ва муҳташам-
лигига қадимул айёмдан имон келтирган, ҳеч бир 
замон ўзининг рост ва расо сўзидан тонмаган, ла-
тиф лафзининг бадиий имконияту синоатлари 
инкишофидан ҳамиша ҳузур ва ҳайратлар ичра 
яшаган, сўз оҳанглари оғушида узун-узун ўйларга 
толган, бу оҳанглардаги масрурият туйғуларидан 
кўнгли яйраб қиқирлаб кулган, қисқаси, калом де-
ган якто қадриятни оқ ювиб, оқ тараган, камолга 
ошно қила билган халқдир. Бу кўҳна ва кўҳлик ўл-
када, маърифату нафосатнинг, маданияту маъна-
виятнинг беназир бешиги бўлмиш она Туркисто-
нимизда бетакрор бадиият билан юкунган соҳир 
сўзнинг нуфузи азалдан юксак ва мўътабар бўлган. 
Шунинг учун ҳам касбу маслагидан, илму ҳунари-
дан қатъи назар, бадиий сўзга бирон-бир даражада 
бўлсин алоҳида эътибор ва эҳтиром билан қарама-
ган, муҳибликни камида таманно қилмаган киши-
ни юртимизда топиш мушкул. Шунинг учун ҳам ҳар 
биримизнинг кўнглимизда, ҳеч бўлмаганда, боти-
ний шоирликнинг ижобий иддаоси истиқомат қи-
лади. Адабиёт, маданият, санъат каби бемисл маъ-
навий қудратнинг инсон руҳий оламининг такомил 
сари фаолиятида тенгсиз ҳаракатлантирувчи куч 
сифатидаги моҳияти ҳам ана шунда кўринади.

